
A.nr.244/2019

GJYKATA THEMELORE NË PRISHTINË-Departamenti për Çështje Administrative, me gjyqtarin Rexhep Gashi në konfliktin administrativ të paditësit K. (H.) A. nga fshati B..., Komuna e Podujevës,  kundër të paditurës Ministria e Financave, Punës dhe Transfereve-Departamenti për Familjet e Dëshmorëve, Invalidëve të Luftës dhe Viktimave Civile me seli në Prishtinë, të cilën sipas ligjit e përfaqëson Ministria e Drejtësisë-Avokatura Shtetërore, duke vendosur lidhur me padinë e paditësit për anulimin e vendimit me numër të lëndës 01-1-/7929 i datës 07.12.2018, me kërkesën për njohjen dhe pagesën e diferencës së pensionit të skemës invalid i luftës, pas mbajtjes të seancës të shqyrtimit kryesor-publik, në prani të paditësit dhe në mungesë të përfaqësueses ligjore të paditurës-Ministrisë së Drejtësisë-Avokaturës Shtetërore, me datë 03.06.2024, mori këtë:


A K T G J Y K I M

I. APROVOHET E BAZUAR kërkesëpadia e paditësit K. (H.) A. nga fshati B..., Komuna e Podujevës.

II. ANULOHET vendimi me numër të lëndës 01-01/7929 i datës 07.12.2018 i Ministrisë së Punës dhe Mirëqenies Sociale-Departamenti për Familjet e Dëshmorëve, Invalidëve të Luftës dhe Viktimave Civile dhe paditësit K. (H.) A. nga fshati B..., Komuna e Podujevës, i njihet e drejta në pension nga skema Invalid i Luftës së UÇK-së në shkallë prej 31 - 40%, nga data e paraqitjes së kërkesës tek e paditura 01.12.2017 e deri sa të ekzistojnë kushtet ligjore për njohjen e këtij pensioni.

III. DETYROHET e paditura Ministria e Financave, Punës dhe Transfereve- Departamenti për Familjet e Dëshmorëve, Invalidëve të Luftës dhe Viktimave Civile me seli në Prishtinë, që paditësit K. (H.) A. nga fshati B..., Komuna e Podujevës , që në emër të diferencës së pensionit nga skema Invalid i Luftës së UÇK-së nga grupi VII dhe grupi VI, për periudhën nga data 15.12.2017 e deri me datën 12.01.2024, t’ia paguaj shumën mujore në emër të diferencës prej 93.75€ apo shumën e përgjithshme për këtë periudhë prej 7,312.50€, ndërsa nga data 01.06.2024 t’ia paguaj paditësit në emër të pensionit të lartcekur shumën prej 318.75€, për çdo muaj deri sa të ekzistojnë kushtet ligjore për njohjen e këtij pensioni.


IV. Ky aktgjykim e zëvendëson vendimin me nr. të lëndës 01-01/7929 të datës 07.12.2018 të Ministrisë së Punës dhe Mirëqenies Sociale-Departamenti për Familjet e Dëshmorëve, Invalidëve të Luftës dhe Viktimave Civile.

V. Secila palë i bart shpenzimet e veta procedurale.


A r s y e t i m

Me vendimin e kontestuar me nr. të lëndës 01-01/7929 të datës 07.12.2018, Ministria e Punës dhe Mirëqenies Sociale-Departamenti për Familjet për Familjet e Dëshmorëve, Invalidëve të Luftës dhe Viktimave Civile, ka refuzuar si të pabazuar ankesën e paditësit, të parashtruar ndaj vendimit të organit të shkallës së parë 01-01/7929 të datës 21.06.2018, përmes të cilit paditësit i është njohur e drejta në pension të skemës Invalid i Luftës prej datës 01.12.2017, në shumë mujore prej 225€, me shkallë të invaliditetit prej 20%.

Paditësi i pa kënaqur me vendimin e kontestuar, me padinë e paraqitur në gjykatë me datë 25.01.2019, ka iniciuar konfliktin administrativ kundër të paditurës Ministria e Punës dhe Mirëqenies Sociale-Departamenti për Familjet për Familjet e Dëshmorëve, Invalidëve të Luftës dhe Viktimave Civile, për shkak se nuk janë aplikuar drejt dispozitat ligjore, për shkak se në procedurë, që i ka paraprirë aktit, nuk është vepruar sipas rregullave të procedurës, nuk është vërtetuar drejt gjendja faktike, apo nëse nga faktet e vërtetuara është nxjerrë konkluzioni jo i drejtë në pikëpamje të gjendjes faktike; si dhe për shkak me aktin përfundimtar administrativ i nxjerrë sipas vlerësimit të lirë, organi i ka tejkaluar kufijtë e autorizimit ligjor ose akti i tillë nuk është nxjerrë në pajtim me qëllimin e këtij ligji, me të cilën ka kërkuar që të anulohet vendimi me nr.01-01/7929 i datës 07.12.2018 i MPMS-DVDILVC-së, si dhe gjykata të vendos meritorisht duke zëvendësuar aktine anuluar apo që çështja të kthehet në ri shqyrtim dhe ri vendosje.
Tutje në padi është parashtruar se me vendimin e datës 21.06.2018, paditësit i është njohur e drejta në pension invalidor në lartësinë prej 225€ në muaj, prej datës 01.12.2017  mbi bazën e invaliditetit nga Lufta e UÇK-së, të vlerësuar në shkallën prej 20.00%, nga komisioni i shkallës së parë. Ka cekur se  paditësi ka ushtruar ankesë kundër këtij vendimi dhe MPMS-DVDILV ka nxjerr vendimin nr.01-01-7929 të datës 07.12.2018 me të cilin e ka refuzuar ankesën si të pa bazuar, duke e vërtetuar vendimin e datës 21.06.2018. Ka vijuar se me këtë rast nuk janë aplikuar drejt dispozitat ligjore nga neni 5 paragraf 1.2.1 dhe neni 9, 10 i Ligjit nr. 04/1-054 për Statusin dhe të Drejtat e Dëshmorëve, Invalidëve, Veteraneve, Postarëve te Ushtrisë Çlirimtare të Kosovës, Viktimave Civile dhe Familjeve te tyre, me ndryshime, pasi që e paditura ka pasur për detyrë që lëndën ta shqyrtoj duke i analizuar pretendimet ankimore, provat e paraqitura nga vet paditësi dhe të konstatoj se ankesa-kërkesa është e pathemeltë dhe mbi këtë bazë në mënyrë të drejt ta aplikoj nenin 10 të Ligjit nr.04/L-054. Sipas tij nëse analizohet vendimi i datës 21.06.2018 i të paditurës, del që jo që nuk janë shqyrtuar provat materiale, por në mënyrë të rëndë është shkelur posaçërisht neni 10 i Ligjit nr.04/L-054, ngase arsyetimi i këtij vendimi është shballonik, bllanko dhe i pa logjikshëm, për arsye se, nuk përmban detale të cilat duhet të trajtohen sipas ligjit të aplikueshëm. Ka vazhduar se nga përjetimet para lufte si dhe gjatë K. A. i është keqësuar gjendja shëndetësore në atë masë sa që i njëjti është i pa aftë që të merret me aktivitet e punës dhe se nga provat mjekësore me të cilat disponon paditësi, të njëjtat me sigurinë më të madhe e argumentojnë gjendjen e tij të rëndë shëndetësore. 
Në seancën e shqyrtimit kryesor dhe në fjalën përfundimtare paditësi ka deklaruar mbesim pran padisë kërkesëpadisë dhe deklarimeve si në seancat e kaluara. Ka theksuar se gjykatën e njoftojmë se e kemi pranuar ekspertizën mjekësore të datës 02.04.2024 dhe pajtohem me mendimin e paraqitur në ekspertizë ku është dhënë konstatimi mbi shkallen e invaliditetit prej 40%. Duke u bazuar në mendimin e ekspertizës mjekësore, gjykatën e njoftojmë në këtë fazë të procedurës se e bëj rregullimin dhe precizimin e kërkesëpadisë në kuptimin subjektiv dhe objektiv, ashtu që i propozoj gjykatës që të aprovohet padia dhe kërkesëpadia e paditësit, të anulohet vendimi i MPMS-së-DFDILVC i dt.21.06.2018 dhe paditësit ti njihet e drejta në pension të skemës invalid i luftës me shkalle të invaliditetit prej 40% nga data 01.12.2017, kur e paditura i ka njohur të drejtën në pension të skemës Invalid i luftës së UÇK-së me shkalle prej 20% dhe të detyrohet tani e paditura MFPT- DFDILVC që paditësit t’ia paguaj diferencën e pensionit nga skema invalid i luftës së UÇK-së në mes të shkalles së invaliditetit 20-40% nga data 01.12.2017 e deri me 31.05.2024, në shumë mujore prej 93.75€ apo shumën e përgjithshme prej 7,312.50€, si dhe nga data 01.06.2024 e paditura t’ia paguaj paditësit në emër të pensionit të lartcekur shumën prej 318.75€ për çdo muaj e deri sa të ekzistojnë kushtet ligjorë për njohjen e këtij pensioni.

E paditura Ministria e Punës dhe e Mirëqenies Sociale, përmes përfaqësues ligjore-Ministrisë së Drejtësisë Avokaturës Shtetërore, në përgjigjen në padi të datës 22.11.2021 dhe parashtresën me shkrim të datës 31.05.2024, ka deklaruar se e kundërshton në tërësi padinë e paditësit si të pabazuar. Ka theksuar se nga provat e dorëzuara vërehet se e paditura ka vendosur në mënyrë të ligjshme. Në vijim ka paraqitur se organi i shkallës së dytë, pasi që ka shqyrtuar ankesën, ka konstatuar  se gjendja faktike është vërtetuar në mënyrë të drejtë, duke bërë të pa bazuara pretendimet ankimore të paditësit. Ka shtuar se e paditura drejt i ka aplikuar dispozitat ligjore, i ka vlerësuar drejt të gjitha rrethanat të cilat ndikojnë në nxjerrjen e vendimit, rrethanat të cilat i aprovoj edhe organi i shkallës së dytë. Andaj e paditura i ka propozuar gjykatës që të merr aktgjykim me të cilin refuzohet në tërësi si e pa bazuar kërkesëpadia e paditësit.
 
Gjykata në seancën e shqyrtimit kryesor të datës 03.06.2024, ka shqyrtuar këtë konflikt administrativ komfor nenit 41 të LKA-së, në mungesë të përfaqësues ligjore të paditurës-Ministrisë së Drejtësisë Avokaturës Shtetërore, për arsye se, e njëjta me parashtresën e datës 31.05.2024, të pranuar përmes emailit zyrtar në gjykatë, e ka dhënë pëlqimin që seanca të mbahet në mungesë të saj.    

Me qëllim të vërtetimit të drejtë dhe të plotë të gjendjes faktike, gjykata në procedurën e provave të shqyrtimit kryesor-publik të datës 13.02.2024, sipas propozimit të palëve ndërgjyqëse ka administruar provat relevante dhe atë: Vendimin e MPMS-së të dt.07.12.2018, Vendimin e MPMS-se të dt.21.06.2014, Certifikatën e Statusit Veteran-Invalid i Luftës së UÇK-së për paditësin me nr. prot I/5102 të dt.02.03.2016, Vërtetimin e lëshuar për paditësin me nr.2091/2017 të dt.05.12.2017, Deklaratën-Dëshminë për paditësin me nr. 201/2017 të dt.08.12.2017, Vërtetimin për paditësin të dt. 12.012.2017, Raportet mjekësor për paditësin të datës 06.05.2002, 27.09.2000, 21.07.2000, 13.12.2017, 12.12.2017, 06.12.2017, 07.12.2017, 16.11.2017, 28.06.2018, 07.03.2018, 13.06.2017, Fletë lëshimin spitalor për paditësin të dt.28.04.2003, dt.27.08.2003, Vërtetimin për paditësin të dt. 27.06.2018, Raporti konziliar për paditësin të dt.12.12.2017, Ekspertizën mjekësore të datës 02.04.2024 dhe Fotografimet mjekësore për paditësin.  

Gjykata në pajtim me dispozitat ligjore të nenit 44 të LKA-së, ka shqyrtuar ligjshmërinë e vendimit kontestues, në drejtim të thënieve në padi, thënieve në përgjigje në padi, deklarimeve në seancë dhe pas shqyrtimit të shkresave të lëndës në këtë konflikt administrativ, konstatoi se kërkesëpadia e paditësit është e bazuar, për këto arsye:

Nga shkresat e lëndës rezulton se paraardhësja e tani të paditurës-Ministria e Punës dhe Mirëqenies Sociale-Departamenti për Familjet për Familjet e Dëshmorëve, Invalidëve të Luftës dhe Viktimave Civile, duke vepruar sipas kërkesës së paditësit të datës 15.12.2017, për njohjen e të drejtës për pension të skemës Invalid i Luftës, me vendimin e datës 21.06.2018, ka vendosur që paditësit ti njihet e drejta në pension të skemës Invalid i Luftës prej datë 01.12.2017, në shumë mujore prej 225€, pasi që është vlerësuar se paditësi ka shkallë të invaliditetit prej 20.00%. Paditësi i pa kënaqur me këtë vendim, me datë 10.07.2018, ka parashtruar ankesë në organin e shkallës së dytë tek e paditura, e cila ankesë i është refuzuar me vendimin e datës 07.12.2018. Në arsyetim të këtij vendimi është theksuar se pas shqyrtimit të ankesës, si dhe shkresave në lëndë u vërtetua se ankesa nuk është e arsyeshme, si dhe e njëjta është refuzuar, sepse është vepruar në bazë të nenit 5 par.1.2.1, si dhe nenit 9 dhe 10 të Ligjit nr.04/L-054 për Statusin dhe të Drejtat e Dëshmorëve, Veteranëve dhe Pjesëtarëve të UÇK-së dhe Familjeve Civile të Luftës. Gjithashtu në fund të vendimit si arsye e refuzimit të ankesës së paditësit është dhënë konfirmimi i shkallës së invaliditetit prej 20.00%. 

Nga vërtetimi me nr.2091/2017 i datës 05.12.2018  i lëshuar nga  Qeveria e Republikës se Kosovës – Zyra për Çështje te Kategorive te Dala nga Lufta e Ushtrisë Çlirimtare te Kosovës, gjykata gjeti se paditësi është Veteran Invalid i Ushtrisë Çlirimtare te Kosovës.    

Nga certifikata me nr. protok. i/5102 e datës 02.03.2016 e lëshuar nga Komisioni Qeveritar për njohjen dhe Verifikimin e Statusit te Dëshmorëve te Kombit, Invalidit, Veteranit , Pjesëtarit apo të Internuarit të UÇK-së dhe vërtetimi me nr.2091/2017 i datës 05.12.2017 i lëshuar nga Zyra për Çështjet e Kategorive të Dala nga Lufta e UÇK-së, gjykata gjeti se paditësi është Veteran-Invalid i Luftës së Ushtrisë Çlirimtare të Kosovës. 

Nga dëshmia me nr. protok. 201/2017 e datës 08.12.2017 e lëshuar nga Këshilli për Mbrojtjen e të Drejtave dhe Lirive të Njeriut me kërkesë të paditësit, vërtetohet se i njëjti gjendet në listën e personave të maltretuar para luftës së fundit në Kosovë nga policia serve, pasi që është keq trajtuar në gusht të vitit 1994 dhe me datën 24. 06.1997 në Podujevë, për shkak të veprimtarisë politike.

Nga vërtetim/certifikata YUB-410503-01  e datës 12.12.2017 e lëshuar nga Komiteti Ndërkombëtare ne Gjenevë -Departamenti i Mbrojtjes, gjykata gjeti se paditësi është liruar nga burgu i Prokupljes me datën 16.01.1996. 

Me qëllim të vërtetimit të drejt dhe të plotë të gjendjes faktike në këtë konflikt administrativ, përkatësisht për të përcaktuar gjendjen shëndetësore të paditësit, shkallën e invaliditetit të paditësit dhe si ndikon kjo në aktivitetet e tija të përditshme, gjykata në seancën gjyqësore të datës 31.03.2022 si dhe me aktvendimin  e kësaj date, ka caktuar nxjerrjen e provës me ekspertizë mjekësore, duke e caktuar që këtë ekspertizë ta bëjë Qendra Klinike Universitare në Prishtinë, ku të njëjtën e ka detyruar që të caktoj një komision mjekësor prej tre mjekëve specialist të lëmisë përkatëse, në fushën e ortopedisë, kirurgjisë dhe neuropsikiatrisë, të cilët pas ekzaminimit të drejtpërdrejt të paditësit dhe analizimit të shkresave të lëndës, të përcaktojnë gjendjen shëndetësore të paditësit, në çfarë shkalle është përqindja e invaliditetit dhe si ndikon kjo në aktivitet e tija të përditshme. Pasi që QKUK nuk e kishe kryer ekspertizën mjekësore sipas vendimit të gjykatës, as pas kalimit të një kohe të gjatë, gjykata me aktvendimin e datës 06.03.2024, ka revokuar pika I dhe II të aktvendimit të gjykatës të datës 31.03.2022, vetëm sa i përket pjesës ku është obliguar QKUK që të caktoj një komision mjekësor në përbërje prej 3 mjekëve, ashtu që në pikë II të këtij vendimi ka caktuar ekspertët mjekësor; V. B.-Ortopede, Dr. Rr. M.-Kirurg dhe Dr. S. R.-Psikiatër. Mjekët specialist të caktuar nga gjykata në ekspertizën mjekësore të datës 02.04.2024, pas analizimit të dokumentacionit mjekësor i cili gjendet në shkresat e lëndës dhe ekzaminimin e drejtpërdrejt të paditësit kanë dhënë mendimin dhe konstatimin profesional sipas të cilës paditësi bazuar në Rregulloren e BQK-s, Shtojca 1 të Ministrisë së Shëndetësisë, kapitulli VIII pika 2.1.8, ka zvogëlim të aktivitetit të përgjithshëm jetësor me shkallë prej 40 % dhe atë për shkak të problemeve psikike në formë të PTSD të përcjella me depresion rekurent 20% dhe deformim i pensionit me pa mundësi kohabitacioni 20%. 

Në seancën e shqyrtimit kryesor të datës 13.05.2024 ekspertet mjekësor të pranishëm në seancë Dr.V..B.-Ortoped-Traumatolog, Dr. Rr. M.-Kirurg dhe Dr. S. R.-Neuropsikiatër, kanë deklaruar se mbesim në tërësi prapa ekspertizës së dhënë me shkrim të datës 02.04.2024. Eksperti mjekësor Dr. Rr. M.-Kirurg duke u përgjigjur në pyetjet e gjykatës ka deklaruar se deri të konstatimi ynë për dëmtimin të cilin e ka pësuar paditësi jemi bazuar në raportin specialistik të urologut të datës 28.06.2018, për arsye se, sipas paditësit për shkaqe personale dhe stigmatizimit eventual e të shoqërisë nuk e ka deklaruar si problem shëndetësor të tij dhe se konstatimi i këtij problemi ka ndodhur nga ana e urologut përmes këtij raporti. Eksperti mjekësor Dr. S. R.-Neuropsikiatër ka deklaruar se në bazë të ekzaminimit psikiatrik dhe shkresave të lëndës shihet qartë se bëhet fjalë për një çrregullim pas stresit taumatik i cili ka një ecuri dhe në fakt arrihet funksionalizimi i individit por kurrë trajtimi i plotë. Ka cekur se në bazë të kësaj e vetmja mundësi është që të përcaktohet shkalla e invaliditetit sa i përket sferës psikike me 20%, që në fakt nuk është reale, mirëpo ashtu është përcaktuar me rregulloren cekur. Ndërsa ekspertja mjekësorë Dr. Vjollca Binqe duke u përgjigjur ne pyetjen e gjykatës ka deklaruar se pasi që mendimi i psikiatrit ka qene i veçantë dhe ai kirurgjik, mendimi i veçantë, kemi ardhur deri te shuma prej 40% të invaliditetit për paditësin, mirëpo me aplikimin e formulës se baltazarit kjo përqindje është në shkallen prej 36 e që konsiderojmë që është reale sa i përket shkalles se invaliditetit.  

Gjykata këtë ekspertizë mjekësore e morri në tërësi si të besueshme, për arsye se, e njëjta ishte profesionale dhe e argumentuar në raport me detyrat e caktuara nga gjykata, për vërtetimin e fakteve vendimtare me rëndësi në këtë konflikt administrativ. Po ashtu kjo ekspertizë nuk është kontestuar as nga palët ndërgjyqëse. 

Në nenin 3 paragrafi 1 pika 1.7 të Ligjit Nr. 04/L-054 për Statusin dhe të Drejtat e Dëshmorëve, Invalidëve, Veteranëve, Pjesëtareve të Ushtrisë Çlirimtare të Kosovës, Viktimave Civile dhe Familjeve të tyre është përcaktuar se “1.7. Invalid i luftës së UÇK-së - pjesëmarrësi i UÇK, organizmi i të cilit është dëmtuar mbi 20% për shkak të plagës, lëndimit apo sëmundjes që ka pësuar në luftë, apo si i internuar (i burgosur) në burgjet apo kampet e armikut dhe shtetasi i huaj si veteran i UÇK –së , nga 1997- 1999”. Në vazhdim në nenin 5, par.1 pika 1.2 të këtij ligji është paraparë se “1. Në përputhje  me  njohjen dhe përcaktimin e statusit për kategoritë e dala nga lufta, pensionet e përcaktuara në  këtë ligj janë:1.2.  Pensioni invalidor personal të cilin e realizojnë:  1.2.1. invalidi i UÇK-së; dhe  1.2.2. invalidi civil i luftës, në përputhje me kushtet dhe kriteret  e përcaktuara në këtë ligj”. Në vazhdim në nenin 9 par.1 pika 1.1 të këtij ligj përcaktohet se “ 1. Invalidët e UÇK-së, sipas kushteve dhe kritereve të përcaktuara në këtë ligj,  realizojnë  këto të drejta dhe beneficione:  
1.1.  të drejtën në pensionin invalidor personal”. Në nenin 10 paragrafët 1 deri në 4, po të ligjit të njëjtë është parashikuar se “1. Me qëllim të realizimit të të drejtave dhe beneficioneve, në përputhje me shkallën e invaliditetit dhe përqindjen e përcaktuar të dëmtimit trupor, invalidët e UÇK-së ndahen në tetë (8) grupe:  
1.1.  Grupi I - invalidët me  81% deri 100% të dëmtimit trupor;  
1.2.  Grupi II - invalidët me 71% deri 80% të dëmtimit trupor;  
1.3.  Grupi III - invalidët me 61% deri 70%  të dëmtimit trupor;  
1.4.  Grupi IV - invalidët me 51% deri 60%  të dëmtimit trupor;  
1.5.  Grupi V - invalidët me 41% deri 50%  të dëmtimit trupor;  
1.6.  Grupi VI - invalidët me 31% deri 40%  të dëmtimit trupor;  
1.7.  Grupi VII - invalidët me 20 % deri 30 % të dëmtimit trupor;   
1.8. Grupi VIII - invalidët me 10% deri 19% të dëmtimit trupor.  
2. Vlerësimin mjekësor për shkallën e invaliditetit sipas paragrafit 1. të këtij neni, e bëjnë komisionet mjekësore të Ministrisë, fillimisht në Shkallë të parë me mundësi të ankimit edhe në Shkallën e dytë.  
3. Baza e pensionit invalidor personal caktohet sipas Shtojcës 1 të këtij ligji dhe të parashikuara me Ligjin Vjetor të Buxhetit të vitit 2011.  
4.  Invalidi i UÇK-së me shkallë invaliditeti 10 deri 19% nuk e gëzon pensionin invalidor personal”. Në nenin 16 paragrafët 1 dhe 2 të këtij ligji thuhet se “ 1. Të drejtat e përcaktuara me këtë ligj përmes kërkesës në formë të shkruar, i realizojnë qytetarët e Kosovës dhe shtetasit e huaj të cilët e kanë fituar statusin e kategorive përkatëse të përcaktuara me këtë ligj.   2. Për realizimin e së drejtës në pension, sipas dispozitave të këtij ligji, aplikuesi e paraqet kërkesën në Zyrën Rajonale të Departamentit të Ministrisë për Familjet e Dëshmorëve, Invalidët e Luftës dhe viktimat civile të luftës”.

Pas analizimit dhe vlerësimit të provave të cilat janë cekur më lartë, gjykata erdhi në përfundim se kërkesëpadia e paditësit është e bazuar në ligj dhe fakte. Nga provat e administruara gjatë kësaj procedure gjyqësore të konfliktit administrativ siç janë; Vendimi i të paditurës-organit të shkallës së parë i datës 21.06.2018, me të cilin e paditura i ka njohur paditësit të drejtën në pension të skemës Invalid i Luftës së UÇK-së me shkallë invaliditetit prej 20%, nga data 01.12.2017, në shumën mujore prej 225.00€, Raportet mjekësore dhe fletë lëshimet spitalore për paditësin të cilat gjenden në shkresat e lëndës, Vërtetimi me nr.2091/2017 i datës 05.12.2018  i lëshuar nga  Qeveria e Republikës së Kosovës-Zyra për Çështje të Kategorive të Dala nga Lufta e Ushtrisë Çlirimtare të Kosovës, Certifikata me nr. protok. i/5102 e datës 02.03.2016 e lëshuar nga Komisioni Qeveritar për Njohjen dhe Verifikimin e Statusit të Dëshmorëve t% Kombit, Invalidit, Veteranit, Pjesëtarit apo të Internuarit të UÇK-së, Dëshmia me nr. protok. 201/2017 e datës 08.12.2017 e lëshuar  nga Këshilli për Mbrojtjen e të Drejtave dhe Lirive të Njeriut, Vërtetimi/certifikata YUB-410503-01  i datës 12.12.2017 i lëshuar nga Komiteti Ndërkombëtare ne Gjenevë -Departamenti i Mbrojtjes, e në veçanti Ekspertiza mjekësorë për paditësin e datës 02.04.2024 e përpiluar nga ekspertet mjekësorë Dr. V. B.-Ortoped, Dr. Rr. M.-Kirurg dhe Dr. S. R.-Psikiatër, të cilës gjykata i’a fali besimin në tërësi, gjykata erdh në përfundim se paditësi i plotëson kushtet ligjore nga neni 10 paragrafi 1, pika 1.6, Grupi VI - invalidët me 31% deri 40% të dëmtimit trupor; të Ligjit Nr. 04/L-054 për Statusin dhe të Drejtat e Dëshmorëve, Invalidëve, Veteranëve, Pjesëtareve të Ushtrisë Çlirimtare të Kosovës, Viktimave Civile dhe Familjeve të tyre dhe të UA nr.08/2012 për Vlerësimin dhe Ekzaminimin e Shkallës së Invaliditetit të Invalidit të Luftës së Ushtrisë Çlirimtare të Kosovës, për të qenë përfitues i pensionit invalidor, pasi që tek paditësi është konstatuar shkalla e invaliditeti prej 36 %.

[bookmark: _GoBack]Gjykata vlerëson se e paditura në procedurën që i ka paraprirë nxjerrjes së aktit administrativ të kontestuar, pra vendimit të shkallës së parë të paditurës të datës 21.06.2018, por edhe me rastin e nxjerrjes së vendimit të kontestuar të datës 07.12.2018, nuk ka vepruar sipas rregullave të procedurës dhe nuk e ka vërtetuar drejt gjendjen faktike, ngase e paditura në këto vendime nuk ka sqaruar se si ka ardhur deri tek shkalla e invaliditetit prej 20% për paditësin, cilën metodologji mjekësore e ka përdorur, nuk ka sqaruar nëse paditësit i është bërë ekzaminimi i drejtpërdrejt dhe cili dokumentacion mjekësor është shqyrtuar nga ana e komisionit mjekësor të paditurës, ashtu siç parashihet me dispozitat e nenit 4 par.1.2 të UA nr.08/2012 për Vlerësimin dhe Ekzaminimin e Shkallës së Invaliditetit të Invalidit të Luftës së Ushtrisë Çlirimtare të Kosovës, ku është përcaktuar se “Komisioni Mjekësor pas shqyrtimit të dokumentacionit mjekësor dhe shikimit të palës, në shkallë të parë sipas nevojës edhe në shkallë të dytë, e nxjerr konstatimin përkatës për shkallën e invaliditetit”. 

Gjykata konstaton se nga ekspertiza mjekësore e mjekëve specialist V. B.-Ortopede, Dr. Rr. M.-Kirurg dhe Dr. S. R.-Psikiatër  dhe deklarimeve te eksperteve ne seancën e shqyrtimit gjyqësore me datën 13.05.2024, është vërtetuar se paditësi ka shkallë të invaliditetit prej 36%, si pasoj e lëndimeve që ka pësuar në luftë. Sipas ekspertizës mjekësore është konstatuar se ka zvogëlim të aktivitetit të përgjithshëm jetësor me shkallë prej 40 % dhe atë për shkak të problemeve psikike në formë të PTSD të përcjella me depresion rekurent 20% dhe deforimim i pensionit me pa mundësi kohabitacioni 20%, e që me aplikimin e formulës së Balthazarit, kjo përqindje është llogaritur në shkallen prej 36% e që konsiderohet që është reale sa i përket shkalles se invaliditetit të paditësit. Ekspertët mjekësor kanë sqaruar se dëmtimi i paditësit-deformimi i pensit me pa mundësi kohabitacioni është konstatuar bazuar në raportin specialistik të urologut të datës 28.06.2018, për arsye se, paditësi për shkaqe personale dhe stigmatizimit eventual të shoqërisë nuk e ka deklaruar si problem shëndetësor të tij dhe se konstatimi i këtij problemi ka ndodhur nga ana e urologut përmes këtij raporti mjekësor. Prandaj gjykata vlerëson se kësaj ekspertize duhet ti falet besimi në këtë procedurë gjyqësore të konfliktit administrativ në raport me vlerësimin e komisionit mjekësor të paditurës, sepse ekspertiza mjekësore e nxjerr si provë në këtë procedurë gjyqësore është e kompletuar, e njëjta konstatimet e saja i ka nxjerr bazuar në gjithë dokumentacionin mjekësor të paditësit, ekzaminimin fizik të paditësit, dhe se kjo ekspertizë ka sqaruar edhe metodologjinë shkencore e cila është aplikuar me rastin e dhënies së mendimit dhe konstatimit profesionale për paditësin. Për më tepër e paditura në parashtresën e dorëzuar gjykatës me shkrim të datës 31.05.2024, vetëm ka deklaruar se mbetet në tërësi pranë përgjigjes në padi dhe kundërshtimeve të dhëna, mirëpo nuk i ka kundërshtuar konstatimet dhe mendimin profesional të paraqitur në ekspertizë, dhe nuk ka propozuar nxjerrjen e ndonjë ekspertize tjetër mjekësore, e cila kishte me dhënë mendime dhe konstatime të ndryshme profesionale nga ekspertiza mjekësore e caktuar nga gjykata në këtë rast.

Rrjedhimisht gjykata në dritën e dispozitave ligjore të lartcekura dhe faktit se me ekspertizë mjekësore të kryer nga tre mjekë specialist në këtë procedurë gjyqësore është vërtetuar se paditësi ka shkallë të invaliditetit prej 36 %, invaliditeti ky i cili është shkaktuar si pasoj e lëndimeve që paditësi ka pësuar në luftë, gjykata e aprovoj kërkesëpadinë e paditësit, e anuloj vendimin e kontestuar të Ministrisë së Punës dhe Mirëqenies Sociale- Departamenti për Familjet e Dëshmorëve, Invalidëve të Luftës dhe Viktimave Civile të datës 07.12.2018 dhe paditësit i njohu të drejtën në pension nga skema Invalid i Luftës së UÇK-së në shkallë prej 36 %, nga data e paraqitjes së kërkesës tek e paditura dhe data e njohjes së të drejtës në pension të skemës Invalid i Luftës 01.12.2017 e deri sa të ekzistojnë kushtet ligjore për njohjen e këtij pensioni, kurse në dipositivin III të aktgjykimit, e detyroj të paditurën Ministria e Financave, Punës dhe Transfereve- Departamenti për Familjet e Dëshmorëve, Invalidëve të Luftës dhe Viktimave Civile me seli në Prishtinë, që paditësit që në emër të diferencës së pensionit nga skema Invalid i Luftës së UÇK-së nga grupi VII dhe grupi VI, për periudhën nga data 15.12.2017 e deri me datën 12.01.2024, t’ia paguaj shumën mujore në emër të diferencës prej 93.75€ apo shumën e përgjithshme për këtë periudhë prej 7,312.50€, ndërsa nga data 01.06.2024 t’ia paguaj paditësit në emër të pensionit të lartcekur shumën e aplikueshme prej 318.75€, për çdo muaj, deri sa të ekzistojnë kushtet ligjore për njohjen e këtij pensioni. Gjykata në caktimin e këtyre vlera të kompensimit të pensionit nga skema Invalid i Luftës së UÇK-së u bazuar në Shtojcën e Ligjit nr.04/L-054 për Statusin dhe të Drejtat e Dëshmorëve, Invalidëve, Veteranëve, Pjesëtarëve të Ushtrisë Çlirimtare të Kosovës, Viktimave Civile dhe Familjeve të tyre ku lartësi e pensionit të Invalidit të UÇK-së me dëmtim trupor në grupin VII prej 20-30% ka qenë e përcaktuar në lartësi prej 180€, kurse në grupin VI ku bëjnë pjesë invalidët e UÇK-së me dëmtim trupor prej 31-40% ka qenë në lartësi prej 255€, e që këto shuma janë rritur prej 25% me vendimin e Qeverisë së Republikës së Kosovës nr.01/176 të datës 10.03.2014, nga data 1 prill 2014. Si rezultat i kësaj diferenca në mes të pensionit Invalid i Luftës së UÇK-së në muaj  nga data 15.12.2017 e deri me datën 12.01.2024 rezultojë shuma mujore prej 93.75€, kurse lartësia e pensionit në grupin VI ku bëjnë pjesë invalidët me dëmtim trupor prej 31-40% e plotë është lartësia prej 318.75€.

Në vlerësimin e tërësishëm të kësaj çështje, gjykata vlerëson se paditësit i takon njohja e të drejtës në pension nga skema Invalid i Luftës nga grupi i VI me shkallë të dëmtimit trupor prej 31-40% nga data 15.12.2017, kur paditësi ka ushtruar kërkesë për njohjen e kësaj të drejte te e paditura e të cilën të drejtë e paditura i ka njohur nga grupi I VII me dëmtim trupor në shkallë prej 20-30%, pasi që edhe në vështrim të dispozitës ligjore nga neni 16 i Ligjit Nr. 04/L-054 për Statusin dhe të Drejtat e Dëshmorëve, Invalidëve, Veteranëve, Pjesëtareve të Ushtrisë Çlirimtare të Kosovës, Viktimave Civile, kjo e drejtë lidhet me kërkesën e aplikuesit dhe me shkallën e invaliditetit të aplikuesit të konstatuar nga mjekët specialist prej 36%, aq sa është e nevojshme që paditësi të bënë pjesë në grupin e invalidëve të UÇK-së nga neni 10 paragrafi 1 pika 1.6 të Ligjit Nr. 04/L-054 dhe ta gëzoj të drejtën në pensionin invalidor personal nga ky grup. Gjykata ri thekson se ky lloj pensioni në bazë të këtij ligji, ju takon pjesëmarrësve të UÇK-së, organizmi i të cilit është dëmtuar mbi 31% për shkak të plagës, lëndimit apo sëmundjes që ka pësuar në luftë, apo si i internuar (i burgosur) në burgjet apo kampet e armikut dhe shtetasi i huaj si veteran i UÇK-së, nga 1997- 1999, dhe nuk ka të bëjë me invaliditet apo lëndime tjera të mëvonshme, ku mund të ndryshoj edhe shkalla e invaliditetit me kalimin e kohës, me rastin e rivlerësimit nga ana e komisionit mjekësor tek e paditura.

Gjykata i ka vlerësuar deklarimet dhe provat tjera materiale të cilat gjenden në shkresat e lëndës, por erdhi në përfundim se të njëjtat janë pa ndikim në vendosjen ndryshe të kësaj çështje juridike administrative.

Vendimin që secila palë t’i bartë shpenzimet e procedurës, gjykata e ka mbështetur në dispozitat e nenit 64 të LKA-së nr.03/L-202 për Konfliktet Administrative.

Nga sa u parashtrua më lartë, gjykata në pajtim me dispozitat ligjore të nenit 46 par.2, 4 dhe 5 të LKA-së, ka vendosur si në dispozitiv të këtij aktgjykimi.

 GJYKATA THEMELORE NË PRISHTINË
Departamenti për Çështje Administrative
   A.nr.244/2019, datë 03.06.2024
	
                                                                                                                     G j y q t a r i 
                                                                                                                            Rexhep Gashi

      			____________
			                                                         

KËSHILLË JURIDIKE:
Kundër këtij aktgjykimi është e lejuar ankesa, në afat prej 15 ditësh nga marrja e të njëjtit, në Gjykatën e Apelit në Prishtinë, përmes kësaj Gjykate. 	

